
YALPIZ VA UNDAN OLINADIGAN EFIR MOYINING KIMYOVIY 

TARKIBI VA SHIFOBAXSH XUSUSIYATLARI 

Annotatsiya: Bugungi kunda dorivor efir moyli o‟simliklarga talab yuqori 

bo‟lganligi sababli aynan O‟zbekiston hududida o‟sadigan dorivor efir moyli 

o‟simliklarni o‟rganish, ularning kimyoviy tarkibini o‟rganib tibbiyot va sanoatda 

tadbiq etish muhim amaliy ahamiyatga ega. Shu sababdan ushbu maqolada yalpiz 

o‟simligining dorivor xususiyati va uning amaliy ahamiyati haqida qisqacha 

ma‟lumotlar keltirilgan. 

 Kalit so‟zlar: Osiyo yalpizi, yalpiz moyi, nastoyka, efir moylari, mentol 

moddasi, antikoagulyant, flavanoiod, vitamin, antiseptik, ekstraksiya.  

 

 Yalpiz — labguldoshlar oilasiga mansub koʻp yillik oʻtsimon oʻsimliklar 

turkumi, dorivor va efirmoyli oʻsimlik. Shimoliy yarim sharning iliq iqlimli 

mintaqalarida 20-25 turi tarqalgan. Yevropa mamlakatlari, AQSH, Ukraina, Belarus 

va Shimoliy Kavkazda yalpizning taxir (achchiq) yalpiz va jingalak yalpiz Xitoy, 

Hindiston, Braziliya va boshqa mamlakatlarda dala yoki suv yalpiz turlari 

ekiladi. Oʻzbekistonda 4 turi: suv yalpizi, Osiyo yalpizi, taxir (achchiq) yalpiz va 

jingalak yalpiz kabi turlari yovvoyi holda oʻsadi.may-oktabr oylarida gullaydi.  

 Kimyoviy tarkibi. Barglarida 2, 5— 3 %, gullarida 4—6 %, poyasida 0, 

3 % mentol (validolning tarkibiy qismi sifatida qo‘llaniladi)ga boy boʻlgan efir moyi, 

shuningdek, flavonoidlar, vitaminlar, oshlovchi moddalar bor. Yalpizning yangi va 

quritilgan barglaridan olingan efir moylari tahlil qilinganda uning tarkibida 36 ta 

komponent borligi aniqlangan, ularning 94 % ini uchuvchi moddalar tashkil qiladi. 

Efir moyi tarkibida asosan mentol (45 % gacha), menton, mentofuran, 1, 8-sineol, 

mentil asetat, neoizomentol, limonen kabi kimyoviy birikmalar mavjud. Bularning 

foiz tarkibi har xil adabiyotlarda turlicha keltiriladi, natijalar o'rtasidagi bunday 

farqlar o'simlikning geografik kelib chiqishi, genetikasi va yig'ish vaqti, shuningdek 

ekstraktsiya usuli bilan bog'liq bo'lishi mumkin. Efir moyining sifati esa hosil 

vaqtlariga, ya‘ni ekishdan keyin 90, 110 va 120 kunlik hosil natijalariga bog‘liq. 

Bundan tashqari o‘simlik namunasini quritish vaqtida efir moyining kimyoviy tarkibi 

sezilarli darajada o‘zgaradi, ya‘ni uning tarkibidagi ayrim moddalarning miqdori 

oshadi, ayrimlari esa boshqa moddalarga aylanadi. Bunga sabab oksidlanish, glikozid 

gidrolizi, eterifikatsiya va boshqa jarayonlar ta‘sir qiladi va efir moyi kimyoviy 

tarkibi quyidagicha bo‘ladi: α-tugen, α-Pinen, kamfen, sabinen, β-Pinen, mirsen, 3-

oktanol, α-Terpinen, p-simen, limonen, 1, 8-sineol, sis-β-Osimen, γ-Terpinen, 

linalool, izopulegol, menton, mentofuran, neoizomentol, mentol, terpinen-4-ol, 

neomentol, α-Terpinoel, pulegon, piperiton, mentol asetat, mentil asetat, β-

Bourbonen, β-Elemen, β-kariofillen, trans-β-Farnezen, D- Germakren, 

bisiklogermakren, Δ-kadinen, spasulenol, kariofillenoksid, viridiflorol.  

 Ishlatilishi. Tibbiyotda yalpiz bargidan tayyorlangan tindirma (nastoyka) va 

damlamasidan koʻngil ayniganda hamda oʻt haydovchi vosita sifatida foydalaniladi. 

Barglari va poyasidan olingan yalpiz moyi parfyumeriya, oziq-ovqat sanoatida va 

tibbiyotda ishlatiladi. Me‘da-ichak, siydik yo‗li xastaliklari, yo‗tal va bosh og‗rig‗ini 

davolashda hamda hasharot va ilon chaqqanda ham yalpizning foydasi ko‗p. Yalpiz 

choyga yoki taomlarga qo‗shib iste‘mol qilinsa, tanani biroz qizdiradi, qon 

aylanishini yaxshilaydi, xastalikdan tuzalayotganda quvvatni oshiradi.Yalpizning 

yurak faoliyatini yaxshilashi, tez-tez urishi oldini olishi, qon aylanishini me‘yorga 

keltirishi va terlatish xususiyatlari alohida ajralib turadi. Undan shamollashda va 

isitmani tushirishda foydalanilgan. Yalpiz tarkibidagi taninlar me‘dani qo‗zg‗alishdan 

himoyalaydi, ichburug‗ning oldini oladi, qorindagi yarali ich qotishga shifo. Uning 

tarkibidagi taxir moddalar jigar va o‗t qopini mustahkamlaydi, shuning uchun jigarni 

tozalash, o‗t qopi toshlarini tushirishda ham yalpizdan foydalaniladi. 

 Yalpiz efir moyi. Xushbo‗y, terini mustahkamlash xususiyatiga ega. Shuning 

uchun u vanna qabul qilishda ishlatiladi. Bosh aylanish va hushdan ketish holatida 

hidlanadi. Artrit va bo‗g‗imlar podagrasida yalpizning yangi uzilgan barglari og‗rigan 

joyga ezib bog‗lanadi. Yalpiz tarkibidagi efir moylari, ayniqsa, kamfora va mentol 

moyi a‘zolarni sovuq urganda, biror joy tilingan yoki chaqa bo‗lganda gazak olib 

yiringlashdan saqlovchi yaxshi antiseptikdir. Shuningdek, bu moyni nafas yo‗llari 

xastaliklarida hidlash va tomoq og‗rig‗ini qoldirish uchun og‗iz chayish foyda beradi. 

Yalpiz moyi tish og‗rig‗ini qoldiradi, bir tomchisi quloq og‗rig‗iga davo. Quritilgan 

yalpiz bargini choyga qo‗shib yoki damlab ichilsa, turli me‘da-ichak buzilishlarida 

yordam beradi. Yalpizning ozishda ham foydasi katta. Efir moyi qo‘shib 

tayyorlangan yalpizli vosita teri yallig‘lanishiga qarshi qo‘llanadi va yuz terisini 

tiniqlashtirib, tonusini oshiradi.Yalpizli efir moyi yordamida amalga oshirilgan issiq 

ingalyatsiya tumovning ilk bosqichlaridayoq undan qutulishga yordam beradi.Yalpiz 

moyi qichishish, achishish, qizarish va hasharotlar chaqqan yerlardagi shishlarni 

bartaraf etadi.Yalpiz ekstrakti antibakterial xususiyatga ega bo‘lib, og‘iz bo‘shlig‘i 

parvarishiga oid vositalar tarkibiga kiradi. Yalpizli choy hayz vaqtidagi og‘riqlarni 

qoldirib, klimaks alomatlarini yengillashtiradi.Yalpiz qaynatmasi ovqat hazm qilish 

jarayonini me‘yorga keltiradi, gaz hosil bo‘lishini bartaraf etib, ko‘ngil aynishidan 

xalos qiladi.  

